
Limwe izhuba Simani wakabekwenda enda kuchikolo. 

Yelo izhuba kuzhe kwakabetonhola kuti shiko, akale iye 

ajakabelina  neshangu jose. Pakabekwenda bushangulo 

bubwe bwakabetoba mwando wakabetonhola kasa.

	 Simani ajakabeda kunda kuchikolo nokuti kuchikolo 

kwakabeli nabesana babili mambile aluwhi Chetani 

naChibani. Chetani naChibani balusontanga Simani bonsota 

nokundoba. Kana Simani ezha nechikafu chiche kuchikolo 

babili yaba balusontolela bondyila chikafu chiche.

	 Limwezhuba Simani wakazwipila kuti elwane naChetani 

naChibani, koga unkuluwabo wakati kunaSimani, “kana 

ungobaloba banuna bangu chete utuva walekeja azo kuzha 

kuchikolo nokuti ndokubulaya.” Unkulu waChetani naChibani 

waluwhiShupani izina lile, wakabeli chesana chilojwinya. 

Shupani walusokwenda nechibaza chilopiza kasa muhobhodo 

yechibhudula chiche.

	 Iye Simani ajakabelina unkulu. Tate babe bakabashayika, 

nezo kungumba kwabo kwakabeli naamaibabe chete. 

Amai baSimani bakabeli nemishingo minji pengumba zokuti 

abajakabelina unshaji wokuwhilila inyaya jaSimani nabesana 

bakabonshusha kuchikolo. Amai baSimani balusoti kuna 

Simani, “kana bakati bamuda kukulyila chikafu chicho babuje 

kuti wachifhila mate, akale kana beda kukuloba utizhe.” Limwe 

zhuba Chetani naChibani pabakatola chikafu chaSimani, 

wakababuja kuti besilye chikafu chiche nokuti wachifhila 

mate.

	 Asi Chetani naChibani bakangotola chikafu chaSimani 

bakachilashila pasi belikumuunseka. Kana Simani angojoti 

hezo nditizhe kana beda kundoba balusontantamisa kuswikila 

banombaata. Umwe unshaji balusompinga, akangowila pasi 

batikongala pantumbu beli kumuundoba.

	 Nokudalo Simani ajakabechinoda kunda kuchikolo 

nokuti walutya baChetani, Chibani nonkulu wabo Shupani 

iye walusoba nechibaza muhobhodo. Simani wakaba osiya 

chikafu kana enda kuchikolo. Chinhu chaalusonyamula 

koga intanya yalusoba muhomwe iye. Iwhalo jose walusosiya 

kuchikolo.

	 Nokuthya Chetani naChibani, Simani wakaboyeya 

kupambuka munzila inonda kuchikolo kuti engwine ishango. 

mushango yomu Simani waluda kuhwa etanha mumiti eshaka 

mabumbulu mubhiki yenyuni.

	 Eyeya kusonda kuchikolo ali, Simani waka katamuka 

abona inyoka yakafa kumbali kwenzila. Wakama 

akayilingisisa  akati mundangalilo jije, “ngana inyoka yeyi 

isijilofa ndaloyinyemesa indilume ndife zwangu.” Echinodalo 

wakaswikilwa nendangalilo jakata kuti emwemwetele.

	 Simani wakabwezha inyoka yendiya ilofa nomwise wayo 

kova eyifuja mukati mwejuzi lile. Yakabeka tonhola kuti shiiko 

zokuti yakatanga kuwhisa imhepo. Simani wakata kuthyimuta 

koga ajakayibhisa inyoka mujuzi lile. Wakava ahweka ijuzi 

muchibhudula kuti inyoka yendiya isimbwele akatangisa 

lwendo lulwe lokuchikolo. 

	 Simani wakaba ayeya kushingisa inyoka yakafa yeyi 

kuthyisijila baChetani naChibani kana batangisa kuunshetesa. 

Wakabalonga kuti  ebhise inyoka yeyi etikoyiposela kuna 

Chetani naChibani kuti betye beti kotizha. Chaakabeda kuta 

chete kuthyisijila baChetani naChibani kuti besuunshetese. 

Mundangalilo jije Simani wakabeti, “Sezo inyoka yeyi yakafa 

apana wayingalume.”

	 Simani wakenda kuchikolo inyoka yendiya ili mujuzi 

lilye. Wakaswika kuchikolo bamwe bana  bakoonseka kuti 

wahweka ijuzi muchibhudula. Simani ajakazwinyaja nazo, 

koga wakangongwina mungumba yozwilayijo ekanyalala 

akanogala pechibhula chiche.

	 Undayiji waSimani, undayijikaji Chatandabala 

wakangwina akatanga kulayija. Zwilayijo zwokutanga 

zwechikhuwa zwikapela. Undayijikaji Chatandabala 

wakabotanga zwilayijo zwensamu. Pakatanga zwilayijo 

zwensamu ndipo pakatanga igedegede lyose.

	 Simani wakabelindila kuti unshaji wokulya uswike 

tichakaji Chatandabala bebhude mukilasi, nokuti ba Chetani 

naChibani betangise kuunshonta nokulya zukafu zwabamwe 

bebaloba nokubatyisijila. Chetani naChibani bakabebuja 

bamwe bana kuti bangobalebeleja kundayiji banobabona 

mushe munzila yokunda kungumba. Nezo bana banji, 

kasakasa Simani, bakabegala betuthya twesana tubili yotu.

	 Unshaji wokulya wabapelyo, akale tichakaji Shoko 

bechinolayija, Simani wakazhala kuthya paakawha kunyawilika  

mujuzi lile. Inyoka yaakabeyeya kuti ilofa ayijakabakafa, 

koga yakababhatwa nemhepo ikazilika. Ngweno Inyoka 

yakabajiililwa mujusi laSimani, nezo yakabooshaka pokubhuda 

napo kuti inde zwayo mushango.

	 Inyoka yendiya payaka yongosana mujuzi laSimani, 

Simani wakati nyamungundu pechibhula chiche. Tichakaji 

bakati, “Simani gala pasi unshaji wenyetutuko awujanu 

waswika.” Koga Simani wakalamba elimile. Wakatanga kuzana 

zana elimile panhu pamwempela efemeleka etondejela kutya 

kasa. Chiso chiche chakabotojana nekendulu limunyawuka.

	 Tichakaji Chatandabala bakati, “Simani ani walwala 

na? ukumuda kunda kushango na?

	 Simani akati, “Mane.”

	 “Ani biya ini? Tichakaji bakabhuza.

	 Simani wakangoshama ndomo asi apana mawhi 

akabhuda mundomo mumwe pe. Wakava atondeka 

chopantumbu mujuzi lile. 

	 Tichakaji bakachenamiswa nozwito zwaSimani. 

Bakayeya kuti pamwi unolwala bulwaji bunothyisa.

	 Pakakutikana zose yezwi, bamwe bana bakatanga 

kuseka, bakanyamuka bakoonzingulukila Simani bonseka.

	 Tichakaji Chatandabala bakati kubana, “Galani pasi.” 

Koga lyakababa iditi zokuti apana nomwempela wakagala 

pasi.

	 Tichakaji Chatandabala bakava babhuda vakenda 

kuhofesi yenkulwana wechikolo belabuka kuno leba kuti kuna 

zwakazutikana kuna Simani.

	 Tichakaji Chatandabala pabakabhuda, Chetani 

naChibani bakava basendela pelyo naSimani bakatangisa 

kuunsunda. Chetani wakabhata ijuzi lyaSimani akoondonsela 

pelyo naye akati, “ Iwi Simani uwhile muntumbu na kati? Asi 

kungumba kwenu zhilo mwakalya ishaja museba  nenyama 

yembwa, ini ulebhesa chiso se delele ali? Kana uda kufhaa 

ibhuda pazhe awe usibotisheshemesa isu.

	 Chetani paakapeja kulebeleka zwaanoda, bamwe 

bana bakaseka nokuti baka belangalila kuti Chetani 

walebeleka zunonakilija. Pakalepo Chibani wakava andonsa 

Simani nejuzi, inyoka yendiya ndiko kuva yambwela pasi iva 

mujuzi lyaSimani. Ilipasi inyoka yendiya ndiko kuva yatanha 

pegumbo lyaChibani. Chibani  wakambwela pasi akava 

azilika. Chetani nabamwe bana pabakangobona inyoka 

yendiya bakabhamulana betizha. Bamwe bakashotaka 

pazwibulibajimu bamwe bakapatikijana pankoba.

	 Unkulwana wechikolo paakoswika natichakaji 

Chatandabala nabamwe balayiji, bakawana bana bose 

baba pazhe kuzhe kwaChibani yoyo wakabazilika. Yakaba 

imhazha nokuti apana wakachinyika kuzhe kwabakachekwa 

namagilazi ezwibulibajimu.

	 Inyoka yendiya yakootolwa nabenhabi yeHulumende 

inolinga nozwemhuka noku londotwa kweshango. Chibani 

wakamuka koga wakaboba mukulila eda kunda kungumba. 

Ishasha yokushetesa bamwe yakabooba chizhendule ngweno.

	 Simani wakawhi enoshoba amaibabe esanu atatwa 

pechikolo pezhulu pokubuza igedegde pechikolo neyoka iye.

	 Amai baSimani bakaswika muhofesi yonkulwana 

wechikolo. Simani wakabhuzwa nonkulwana wechikolo kuti 

inyoka wakabayiwana kupi. Simani wakalungulula kulobwa 

nokulyilwa chikafu kwaakabetiwa naChetani naChibani, 

zose nokuthyisijilwa nechibaza kwaakabetiwa nonkulu wabo. 

Wakalungulula kuthya kwakaabota kuzha kuchikolo nokooyeya 

kushingisa inyoka yaakabona eyeya kuti ilofa.

	 Amaibabe bakatanga kulila.  Unkulwana wechikolo 

wakanyamuka akati kunaSimani, “Wata zwibuyanana Simani 

nokuti wakata zwawakata uda kuzwichija. Inhabi yeHulumende 

inolinga nezwekulayijwa muzwikolo ayitoshanta nabana 

banothyisijila bamwe bana, kana kubashetesa nokubaloba 

kana kubalyila zwikafu zwabo kana zwimwebo zwibi zungatiwa 

kunabamwe bana nabamwe bana. Atidi bana banokwenda 

nezwibaza kana zwimwebo zwinga shingiswa kuchinya 

bamwe. Ungobona kungumba besi nokubhancha pazwililijiko 

zuzo ibuja undayiji uwo kana kuzha kunami uwane lubhancho 

nokuti kuwhilijila iwi ugala ukathyisijilwa nokusheteswa 

azutopeja injabulo jokusheteswa nabamwe bana muzwikolo. 

Wazwiwha naa, Simani?” “Chokomende ndazwiwha,” Simani 

wakadabila etanga kutondejela kushanta.

	 Unkulwana wechikolo wakashoba Shupani kuHofesi 

kukwe. Shupani waka lingwa muhomwe jije akawanikwa 

elinechibaza, imali nembanje. Shupani wakava atatamilwa 

chikolo. Simani wakenda kungumba naamai babe ekashanta. 

Chetani naChibani aba jako nshupa kabili.

	 Bamwe bana baka bota makuwa beti inyoka 

yekabezha naSimani wakabayipiwa namai babe ndizo 

zwakatisa kuti bezhe kobona unkulwana wechikolo nokuti 

bakabeda kubwilizilwa inyoka yabo. Bamwebana bakaboti  

amai baSimani bakabeli nejimwe inyoka inji kungumba kwebo. 

Kojoba zose zwakazwilebelekwa yozu zwabeli maniepwa 

bamwe bana bakabothya kutanga Simani.

	 Benhabi yeHulumende inolinga nozokulelwa 

kwemhuka nokulondotwa kweshango bakobuya kolayija 

bana nozwenyoka. Zwilayijo zwakabhatwa naSimani, ngezokuti 

inyoko jingobhatwa nemhepo kasa kasa jinota sokuti jafa. 

Kubhatwa nemhepo kwakata inyoka yeyi ndiko kwakata kuti 

Simani ebone sokuti ilofa. Koga payakangowha kujiya chete 

yakaboshaka kunda mushango mwayinogala.

Ngezwipi zwimwe zwisilolulama zwinotiwa nabamwe 

bana kuna bamwe bana?

Ngezvipi zwawakabatiwa nabamwe bana zwakatisa 

kuti uside kunda kuchikolo?

Bakwayina babuya banota chini?

Ini zwingatiwa nabazwali nabalayiji kuti bebhanche 

bana banosheteswa nabamwe bana kuchikolo?

Ngana uliwi Simani walutachini nabanhu bananga 

saChetani naChibani?

Ini zwakanakilija munyaya yeyi?

Ini zusijakanakilija munyaya yeyi?

Undoyi unhu unota chini?

Mwana wenyoka unoshobwa ewhi ini?

Kwala mazina matatu enyoka jawunoziba.

Ibeta linowanika nonshajini?

Ngejipi jimwe imhuka jalebwa munyaya yeyi?

Unhukaji waka shayikilwa nondume sa mai baSimani 

unoshobwa ewhini?

Anolebani mabala yaya anotobela

a. Busahngulo

b. Zwibulibajimu

c. Intanya

Ani mwana wakafilwa nonzwali sa Simani unowhini?

